
1. [bookmark: _GoBack]Իրավական ակտի անհրաժեշտությունը.
««Հայաստանի Հանրապետության փորձագիտական կենտրոն» պետական ոչ առևտրային կազմակերպությանը վերահսկողության շրջանակներում արտադրական կանեփի (արտադրանքի) փորձաքննություն իրականացնող լաբորատորիա նշանակելու  մասին» Հայաստանի Հանրապետության կառավարության որոշման նախագծի ընդունման անհրաժեշտությունը պայմանավորված է «Թմրամիջոցների և հոգեմետ (հոգեներգործուն) նյութերի մասին» օրենքի (այսուհետ՝ Օրենք) 45.8-րդ հոդվածի 5-րդ մասով սահմանված պահանջով առ այն, որ արտադրական կանեփի (արտադրանքի) համապատասխանությունը Հայաստանի Հանրապետության օրենսդրությամբ սահմանված պահանջներին պարզելու նպատակով անհրաժեշտ է փորձաքննության իրականացում, որը վերահսկողության շրջանակներում պետք է իրականացնի Շուկայի վերահսկողության տեսչական մարմինը։ 
 Հիմք ընդունելով այն հանգամանքը, որ  Շուկայի վերահսկողության տեսչական մարմինը դեռևս չունի համապատասխան լաբորատոր կարողություններ, ուստի  մինչև դրանց ձևավորումը լաբորատոր փորձաքննությունները պետք է իրականացվեն Հայաստանի Հանրապետության կառավարության նշանակած լաբորատորիայում։

1. Ընթացիկ իրավիճակը և խնդիրները.
Օրենքի 45.2.-րդ հոդվածի 1-ին մասի համաձայն՝ Հայաստանի Հանրապետությունում թույլատրվում է արտադրական կանեփի օրինական շրջանառությունը օրենքով սահմանված նպատակներով և գործողությունների շրջանակներում՝ համապատասխան լիցենզիայի առկայության դեպքում:
Կանեփի արտադրական  լինելու փաստը  պարզելու միակ մեթոդը դա լաբորատոր փորձաքննությամբ տետրահիդրոկաննաբինոլի (THC) տոկոսային պարունակությունը պարզելն է, որը արտադրական կանեփի դեպքում պետք է հավասար կամ ցածր լինի է 0,3 տոկոսից։ Հակառակ դեպքում կանեփը արտադրական համարվել չի կարող և, Հայաստանի Հանրապետության կառավարության 2003 թվականի օգոստոսի 21-ի N 1129-Ն հավելվածի Ցուցակ 1-ի համաձայն, կհանդիսանա Հայաստանի Հանրապետությունում  արգելված թմրամիջոց։
Հայաստանի Հանրապետության կառավարության 2019 թվականի օգոստոսի 22-ի N 1071-Ա որոշման 4-րդ կետի համաձայն՝ արտադրական կանեփի արտադրության, ինչպես նաև արտահանման, ներմուծման կամ մեծածախ առևտրի օրինական շրջանառություն իրականացնելու  ոլորտների նկատմամբ վերահսկողություն իրականացնող լիազոր մարմին ճանաչվել է Շուկայի վերահսկողության տեսչական մարմինը։
Օրենքի 45.8-րդ հոդվածի 4-րդ մասի համաձայն՝ Շուկայի վերահսկողության տեսչական մարմինն իրականացնում է նմուշառում և փորձաքննություն  արտադրական կանեփի (արտադրանքի) համապատասխանությունը Հայաստանի Հանրապետության օրենսդրությամբ սահմանված պահանջներին պարզելու նպատակով: 
Օրենքի 31.2-րդ հոդվածի 2-րդ մասի համաձայն՝ Հայաստանի Հանրապետությունում միայն սահմանափակ թվով լաբորատորիաներ են օժտված թմրամիջոցների և հոգեմետ (հոգեներգործուն) նյութերի օգտագործմամբ փորձաքննություններ իրականացնելու իրավասությամբ՝ առանց նշված գործունեությամբ զբաղվելու լիցենզիայի, մասնավորապես՝ դրանք են Հայաստանի Հանրապետության արդարադատության, առողջապահության բնագավառների պետական կառավարման մարմինների ենթակայությամբ գործող կազմակերպությունները և  Ոստիկանությունը։ Միաժամանակ, Օրենքի 45.8-րդ հոդվածի 5-րդ մասի համաձայն՝ Շուկայի վերահսկողության տեսչական մարմինը վերահսկողության շրջանակներում փորձաքննությունն իրականացնում է Հայաստանի Հանրապետության կառավարության նշանակած լաբորատորիայում մինչև տեսչական մարմնի կողմից լաբորատոր կարողությունների ձևավորումը:
Ներկայումս Շուկայի վերահսկողության տեսչական մարմնի լաբորատոր կարողությունները դեռևս ձևավորված չեն, ուստի  արտադրական կանեփի օրինական շրջանառության  նկատմամբ պետական վերահսկողությունը պատշաճ իրականացնելու, մասնավորապես՝  արտադրական կանեփի (արտադրանքի) համապատասխանությունը Հայաստանի Հանրապետության օրենսդրությամբ սահմանված պահանջներին պարզելու նպատակով  անհրաժեշտ է  որպեսզի ՀՀ կառավարության կողմից   նշանակվի մեկ այլ լաբորատորիա։
Հիմք ընդունելով այն հանգամանքը, որ «Հայաստանի Հանրապետության  փորձագիտական կենտրոն» ՊՈԱԿ-ն ունի կանեփի փորձաքննություն իրականացնելու զարգացած լաբորատոր կարողություններ, լաբորատոր փորձարկումների առավելագույն ճշգրիտ և վստահելի արդյունքների ստացման հնարավորություններ, արտադրական կանեփի լաբորատոր փորձարկումների իրականացման համապատասխան պայմաններ և վերջին արտադրության անհրաժեշտ սարքավորումներ, ստանդարտ ընթացակարգեր, համեմատելի և հետևելի աշխատանքային ստանդարտ նմուշներ (չափանմուշներ), մասնագիտական և տեխնիկական հագեցվածություն,  ուստի նպատակահարմար է մինչև Շուկայի վերահսկողության տեսչական մարմնի կողմից լաբորատոր կարողությունների ձևավորումը, վերոնշյալ փորձագիտական կենտրոնին վերապահել վերահսկողության շրջանակներում արտադրական կանեփի (արտադրանքի) փորձաքննություն իրականացնելու լիազորությունը։

3. Կարգավորման նպատակը և բնույթը.
Նախագծով նախատեսվում է «Հայաստանի Հանրապետության փորձագիտական  կենտրոն» պետական ոչ առևտրային կազմակերպությանը նշանակել վերահսկողության շրջանակներում արտադրական կանեփի (արտադրանքի) փորձաքննություն իրականացնող լաբորատորիա՝ մինչև Շուկայի վերահսկողության տեսչական մարմնի կողմից լաբորատոր կարողությունների ձևավորումը։

4. Նախագծի մշակման գործընթացում ներգրավված ինստիտուտները և անձինք.
      Նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի կողմից:

5. Ակնկալվող արդյունքը.
Նախագծի ընդունման արդյունքում հնարավոություն կընձեռնվի իրականացնել արտադրական կանեփի օրինական շրջանառության պատշաճ վերահսկողություն, մասնավորապես՝ մինչև Շուկայի վերահսկողության տեսչական մարմնի կողմից լաբորատոր  կարողությունների ձևավորումն  իրականացնել արտադրական կանեփի (արտադրանքի) փորձաքննությունները ՀՀ կառավարության կողմից նշանակված այլ լաբորատորիայում։

6. Այլ տեղեկություններ (եթե այդպիսիք առկա են)
Նախագծի ընդունման դեպքում պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին տեղեկանքի լրացման անհրաժեշտությունը բացակայում է, քանի որ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում։

7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը բխում է Հայաստանի Հանրապետության կառավարության 2021 թվականի նոյեմբերի 18-ի N 1902 -Լ որոշման հավելվածի  11-րդ կետի 11.5  ենթակետի պահանջներից, մասնավորապես՝ «Շուկայի վերահսկողության տեսչական մարմնի ոլորտը կարգավորող համապատասխան իրավական ակտի ընդունում (ոլորտի գործող օրենսդրության կատարելագործում, օրենսդրական բացերի լրացում)» միջոցառումից:






	


